
Was macht merr nit alles 

 
Om Mittwoch vor acht Daach, alses kalt war, awwer die Sunn so schee geschiene hott, 
sinn de Karl unn ich noochmiddaachs vorm Kaffeedrinke e bisje im Feld spazierngonge. 
De Schorsch wollt nit mett, dem war zu kalt. 
Wie merr de Wartweg enuff sinn, hotts gonz schee geblose. Doo hawwe merr die Jack 
fest zugezooche unn de Schal fest um de Hals gebunne unn hawwe erst dann widder 
ebbes geredd, als merr Richtung Kelp abgebooche sinn unn de Ostwind uffem Buckel 
unn die Sunn uffem Bauch hadde. 
Sacht de Karl: Also so enn Winder hadde merr schun long nimmi. Habb ich doch ges-
dern owend im Fernseh geheert, dasses vor verzeh Johrn ess letzde Mol so kalt gewe-
se iss. 
No ja, habb ich gemoont, bis jetz iss jeder Winder erumgonge. Grad jetz Oofong März, 
mett dene longe Daache, kenne merr schunn longsom de Friehling schnuppern unn die 
Veechel dun dess aach. Die Grünfinke sinn schunn widder doo unn rufe so laut se ken-
ne, unn bei mir hinne im Gadde doo rucksern schunn moins in aller Herrgottsfrieh die 
Dauwe unn vor e paar Daach habb ich oo geseh, wie se sich ihr alt Nest oogeguckt hott. 
Nor de Omsele isses noch zu kalt, weil sunnst um die Zeit hawwe die schunn von de 
Dächer erunner gesunge. 
De Karl hott mich gestumpt: Hosde dess gelese? Die Affe im Zoo von Rom hawwe Pul-
lis unn Wärmflasche krieht, dasse nit erfriern. 
Ich habb genickt: Iwwerall isses kalt, in Spanien hawwe se Schneestörm unn aach bei 
de Grieche unn de Türke iss sovill Schnee wie schunn long nimmi. 
Uff oomol iss de Karl steh gebliwwe: Du Honnes, iss dess villeicht schunn die Klimaka-
tastrof? 
Ich bin aach steh gebliwwe unn habb mettem Kopp gewackelt: Konn soi, Karl. 
De Karl druff: Awwer bei de Katastrof solls doch wärmer werrn uff de Welt unn nit kälder, 
odder? 
Liewer Karl, habb ich gesacht, so wie ich dess verstonne habb, soll sich beim allgemei-
ne Wärmerwerrn awwer de Golfstrom - unn dess iss die Warmwasserheizung von Euro-
pa! - abkühle. Unn wenn de Golfstrom kälder werrd, nor e paar Grad, dann misse unser 
Enkel lerne, wie merr Iglus baut. 
No ja, moont de Karl, villeicht werrds nit so schlimm. Monche Leit dun aach die Kält 
mehr unn onnern dun se wenicher vertraache. Wenn ich doo on die Paula denk: Die hott 
noch die Blus mett korze Ärmel oo, wenn ich schunn de Pullover ooziehe muss. 
Unn e Wärmflasch nemm? habb ich gefroocht. 
Dess grad nit, sacht de Karl, awwer weil ich owends beim Fernseh frier unn die Paula 
schwitzt, doo sinn merr alls on de Heizung om drehe.  
Doo habb ich gegrinst: Bei uns iss dess aach so. De Fraa isses zu warm unn mir zu kalt. 
Awwer was macht merr nit alles wenn merr friert - mir sitze uff de Kautsch unn ich hall 
ihr ständich dess Händche. 
Och wie lieb. Unn sowas macht warm, aach uns Alde? De Karl hott gonz ungläubich 
geguckt. 
Ich habb noch mehr gegrinst: Dess grad nit, Karl. Awwer so long ich ihr dess Händche 
hall, konn se wenichstens nit uffsteh unn die Heizung erunnerdreh. 
Eiern Honnes  


